
Zuger Bürinne, en Verein wo sehr Aktiv isch, 

het au 2015 vieli Kursangebot bracht uf de Tisch. 

Ich wett da nur vo einigi brichte, 

susch gaht das z`lang zum dichte. 

 

En berührende Momänt isch gsi mit em Oskar Betschart de Bsinnigsnamittag, 

er het vo sim Läbe als Blinde im Alltag verzellt, idrücklich, kei Frag. 

Die Erzählige hend eus agregt zum Nachedänke, 

mir sett eifach s`Läbe meh mit em Härz länke. 

 

Filze, Sandstrahle, Gipse, Koche und Bache, 

ja, all das hend Bürinne i dem Jahr dörfe mache. 

Mir hend im 2015 über 15 Verastaltige organisiert, 

de Vorstand het sich da enorm motiviert. 

 

Zuger Obstproduzente hend organisiert  s`Chriesifäscht, 

cho sind a dem strahlende Tag au vieli Gäscht. 

Bürinne sind wie immer mit em Dessertbüffet gsi vor Ort, 

die Chriesidessert sind schnell weg cho ohni Wort. 

 

 A de Herbstmäss sind mir mit eusem Stand i de Tierhalle, 

Milchshaks und jewiils en Ustellig, a dem hend Bsuecher de Gfalle. 

D`Kafistube hend mir no dörfe führe i dem Jahr, 

guet glunt hend alli mitgschaffet, das isch doch klar. 

 

Mis Vorstandsteam und alli Bürinne mached mich stolz, 

sie sind alli aktiv und gschnitzt usem gliiche Holz. 

Me fragt nöd lang, sondern packt muetig a, 

das isch doch schön und darf so ruhig wiiter gah. 

 

Jetzt möcht ich no Danke säge a dere Stell, 

zerst danke an Vorstand und allne Bürinne ganz schnell. 

Es Merci gaht a s`Schluechthof Team und a s`Landwirtschaftsamt, 

und zum Schluss es Dankeschön an Zuger Buureverband. 

